
KATA PENGANTAR

Zakaria bin Yahya
Yang Dipertua, Persatuan Orang-orang Cacat Penglihatan Islam
Malaysia (PERTIS)

Segala puji hanya layak kepada Allah, Pentadbir seluruh alam. Selawat
serta salam khusus kepada Nabi Muhammad SAW, ahli keluarganya
serta zuriat baginda, para sahabat baginda, para tabiin serta mereka
yang mengikuti para tabiin sehingga ke hari kiamat.

Terlebih dahulu, saya ingin merafakkan setinggi-tinggi
kesyukuran ke hadrat Allah SWT kerana akhirnya buku ini telah dapat
dihasilkan. Hasrat golongan OKU penglihatan khasnya di negara ini
untuk menyaksikan penerbitan buku seperti ini sememangnya sudah
terpendam sejak sekian lama. Segala puji hanya untuk Allah kerana
akhirnya doa dan hasrat kami supaya penerbitan buku seperti ini
menjadi kenyataan dan termakbul juga.

Perkembangan sistem Braille al-Quran dan Jawi di negara ini
telah pun bermula sejak dekad 50-an lagi. Namun demikian, satu
kekosongan yang ketara ialah sejarah serta perkembangannya sehingga
kini kurang dikaji dan tidak didokumentasikan secara akademik seperti
ini. Selama ini maklumat mengenai sejarah dan perkembangan sistem
tulisan Braille al-Quran dan Jawi di negara ini hanya tersimpan dalam
bentuk pengalaman atau catatan kecil khususnya oleh pengguna sistem
berkenaan. Justeru, kemunculan buku ini merupakan satu perkembangan
yang amat penting serta sumbangan yang sangat bermakna kepada
sejarah perkembangan tulisan Braille al-Quran di negara ini.

Antara prasyarat yang dimiliki oleh penulis buku ini ialah beliau
amat mahir dengan tulisan Braille khasnya Braille al-Quran dan
Jawi, mahir dalam bahasa Arab serta mahir dalam bahasa Inggeris.
Kombinasi ketiga-tiga kemahiran ini merupakan kelebihan yang sangat
berguna yang telah berjaya dimanfaatkan dengan baik ke arah merintis

satu kajian bersifat ilmiah yang mencabar yang belum dilakukan
sebelum ini. Hasilnya, penulis telah berjaya mengetengahkan fakta
dan data mengenai al-Quran Braille dengan baik dan tepat berdasarkan
kepelbagaian bahan dan sumber yang autentik. Selain itu, kemampuan
penulis untuk mengetengahkan sejarah dan perkembangan al-Quran
Braille di beberapa negara lain juga merupakan sesuatu yang penting
dan cukup menarik. Menerusi maklumat berkenaan, kita dapat menilai
dan mengukur perkembangan yang sedang berlaku di negara sendiri
dengan lebih realistik.

Di samping itu, pandangan dan kritikan yang diutarakan oleh
penulis dalam buku ini mempunyai asas yang kukuh serta bersifat
konstruktif. Ia seharusnya diberikan perhatian oleh para pengkaji serta
pihak-pihak yang berkepentingan dalam bidang yang sama pada masa
akan datang. Mudah-mudahan buku ini akan merintis jalan kepada
lebih banyak lagi kajian mengenai Braille al-Quran dan Braille Jawi
khususnya di negara ini.

Pada kesempatan ini, saya ingin mengucapkan setinggi-tinggi
tahniah kepada penulis buku ini kerana telah berjaya menghasilkan
sebuah buku yang baik, menarik serta amat bermanfaat. Tanpa minat,
bakat, usaha serta komitmen yang tinggi, sudah tentulah penghasilan
buku ini tidak akan dapat disempurnakan dengan baik. Sesungguhnya
buku ini merupakan sumbangan yang penuh bermakna daripada
seorang yang berpenglihatan kepada golongan OKU penglihatan.

Zakaria bin Yahya

Yang Dipertua

Persatuan Orang-orang Cacat Penglihatan Islam Malaysia (PERTIS)
Jamadil Akhir 1434H (April 2013M)

Buku ini berkisar mengenai Braille al-Quran. Secara khasnya, ia
membincangkan mengenai Braille al-Quran dalam konteks Malaysia
khususnya dari aspek sejarah, kaedah, amalan dan senario pada masa
kini. Ia melambangkan usaha dan pengalaman penulis yang telah
berkecimpung dalam bidang ini selama lebih daripada lima tahun sama
ada dari aspek pembelajaran, pengajaran, penyelidikan dan sebagainya.
Tujuan utama penulisan buku ini ialah untuk berkongsi ilmu berkaitan
Braille al-Quran dengan masyarakat di Malaysia yang sejak akhir-akhir
ini menunjukkan peningkatan minat terhadapnya.

Diharapkan agar sedikit sebanyak maklumat yang terkandung
dalam buku ini dapat memberikan kefahaman dan apresiasi kepada
semua golongan masyarakat sama ada yang berpenglihatan mahupun
tidak terhadap Braille al-Quran. Seterusnya, akan membawa kepada
perkembangannya yang lebih cerah pada masa hadapan. Ini kerana,
setakat yang diketahui, amatlah sukar untuk mendapatkan buku
mengenai Braille dalam bahasa Melayu, apalagi Braille al-Quran.

Usaha untuk menggali dan mengumpulkan bahan berkaitan
dengannya juga sebenarnya tidaklah mudah dan memberikan cabaran
demi cabaran untuk merealisasikannya. Justeru, penghasilan buku ini
bukan sekadar untuk memenuhi kelompangan yang terdapat dalam
bidang berkaitan Braille al-Quran, bahkan memberikan bahan rujukan
yang bersesuaian kepada para pelajar yang mengikuti Kursus Aplikasi
Braille dalam Pengajian Quran dan Sunnah di Universiti Sains Islam
Malaysia (USIM).

Profesor Madya Dr. Muhammad Mustaqim Mohd Zarif

Segala puji dan kesyukuran dipanjatkan ke hadrat Ilahi, yang dengan
limpah kurnia dan rahmat-Nya, penulisan buku ini dapat diselesaikan.
Sesungguhnya tiada daya dan kekuatan untuk menolak kemudaratan
atau mendatangkan manfaat selain Allah SWT jua; Tuhan semesta
alam. Selawat dan salam ke atas junjungan mulia Muhammad ibn
Abdullah SAW serta para ahli keluarga, sahabat dan pengikut baginda
sehingga ke hari kiamat kelak.

Dalam kesempatan ini, setinggi-tinggi penghargaan saya tujukan
kepada pihak Universiti Sains Islam Malaysia (USIM) dan Penerbit
USIM yang sudi menerima buku ini untuk diterbitkan. Demikian
juga, sekalung terima kasih saya tujukan kepada kedua-dua ibu dan
bapa saya serta semua sahabat dan rakan di Fakulti Pengajian Quran
dan Sunnah (FPQS) yang sama-sama berjuang dan berganding bahu
dalam menyebarkan dan memartabatkan pengajian al-Quran Braille di
peringkat pengajian tinggi.

Tidak dilupakan juga terima kasih dan penghargaan saya kepada
pihak Arkib Negara Malaysia (ANM) yang telah memberikan
kerjasama yang baik dalam membekalkan bahan-bahan dan rekod-
rekod penting berkaitan sejarah perkembangan Braille di negara kita
pada masa lampau.

Teristimewa ucapan terima kasih dan setinggi-tinggi penghargaan
saya tujukan kepada Y. Bhg. En. Zakaria bin Yahya; Yang Dipertua
Persatuan Orang-orang Cacat Penglihatan Islam Malaysia (PERTIS)
serta keluarga dan ahli PERTIS atas segala sokongan, bantuan,
nasihat dan kerjasama baik yang diberikan sepanjang tempoh saya
berkecimpung dalam bidang Braille al-Quran. Beliau bukan sahaja

sekadar sahabat, bahkan juga merupakan guru yang mengajar saya
mengenal Braille dan Braille al-Quran. Sesungguhnya usaha dan
kegigihan beliau dalam memartabatkan al-Quran Braille di negara ini
merupakan suatu perkara yang harus dicontohi oleh semua pihak.
Akhir kalam, semoga buku ini dapat dimanfaatkan oleh para
pembaca tanpa mengira latar belakang mereka dalam bidang Braille
al-Quran. Semoga buku ini menjadi sumbangan kerdil saya dalam
memperkayakan khazanah ilmu dalam bidang Braille al-Quran,
terutamanya dalam bahasa Melayu, di negara kita yang tercinta ini.

Profesor Madya Dr. Muhammad Mustaqim Mohd Zarif

Putra Nilai
Rabiulakhir 1434H/Februari 2013M

Braille merupakan sistem tulisan berasaskan sentuhan yang paling
meluas digunakan oleh masyarakat dunia pada hari ini. Penciptaan
sistem tulisan Braille telah memberikan sinar harapan kepada OKU
Penglihatan dan membolehkan partisipasi mereka yang lebih aktif
dalam aktiviti berkaitan ilmu dan pengetahuan. Berbanding dengan
kaedah konvensional dalam pembelajaran OKU Penglihatan yang
tertumpu pada pendengaran dan hafalan, sistem Braille menjadikan
daya sentuhan sebagai salah satu saluran resepsi ilmu sebagai ganti
kepada deria penglihatan.

Peluasan aplikasi sistem Braille dalam pelbagai aspek bahasa dan
kegunaan tertentu juga telah melebarkan pengaruh dan peranannya
dalam pemerkasaan OKU Penglihatan.

Bagi seseorang Muslim pula, pengadaptasian Braille dalam
penulisan al-Quran bukan sahaja meluaskan akses kepada pembacaan
dan penulisan al-Quran dari aspek fungsional, bahkan memberikan
mereka kepuasan dan nilai estetika yang merintis jalan ke arah
pembudayaan, penghayatan dan pengamalan al-Quran sebagai panduan
dalam segenap aspek kehidupan.

Di sebalik kepentingan dan peranannya dalam kehidupan OKU
Penglihatan Muslim, tidak banyak yang diketahui mengenai Braille
al-Quran. Bahkan kebanyakan daripada maklumat mengenai perkara
ini hanya diketahui oleh mereka yang berkecimpung dalam bidang ini
sahaja, yang rata-ratanya terdiri daripada golongan OKU Penglihatan,
dan disebarkan secara lisan dan menerusi medium yang tidak formal.
Bahan penulisan yang formal dalam bentuk buku, makalah dan
sebagainya pula agak nadir dan sukar diperoleh. Demikian juga,
kesukaran mendapatkan pakar yang menguasai kedua-dua bidang ilmu
al-Quran dan Braille juga amat dirasakan, terutamanya dalam usaha
penghasilan dan penyeragaman al-Quran Braille di negara ini.

Pada masa yang sama, akhir-akhir ini terdapat peningkatan minat
dan perhatian daripada kalangan masyarakat di negara ini khasnya
terhadap isu berkaitan pembelajaran dan pembudayaan al-Quran oleh
OKU Penglihatan. Salah satu daripada faktor yang menyumbang
kepada situasi ini ialah peranan publisiti terhadap Braille al-Quran
yang diberikan oleh media elektronik dan bercetak termasuk liputan
mengenai penghasilan dan pembiayaan percetakan Braille al-Quran
oleh individu dan organisasi tertentu selain penceritaan mengenai
Braille al-Quran dalam siri drama televisyen tempatan.

Walau bagaimanapun, berbanding dengan persepsi popular
mengenainya, Braille al-Quran sebenarnya sudah pun bertapak dalam
masyarakat Islam di Malaysia sejak daripada era sebelum merdeka lagi
walaupun dalam keadaan yang masih pramatang. Malaya yang pada
ketika itu di bawah pemerintahan British juga telah memainkan peranan
yang penting dan menyumbang ke arah penyeragaman kod Braille
Bahasa Arab yang menjadi teras kepada penulisan al-Quran Braille.
Namun, kesemua aspek penting yang dinyatakan ini seolah-olahnya
hilang dalam lipatan sejarah dan tidak pernah mendapat perhatian dan
liputan yang sewajarnya.

Justeru, menjadi fokus buku ini untuk cuba mengisi kelompangan
yang ada dalam bidang berkaitan Braille al-Quran di negara ini.
Secara khasnya, ia khusus membicarakan sejarah Braille al-Quran
di Malaysia dari aspek perkembangannya, amalannya serta senario
semasa berkaitan dengannya. Pada masa yang sama, perbincangan
turut merangkumi aspek kaedah penulisan Braille dan Braille al-Quran
serta perkembangan yang berlaku di negara-negara Islam terpilih.
Diharapkan agar perbincangan yang dimuatkan dalam buku ini bukan
sahaja dapat merekonstruksi semula sejarah sosial Braille al-Quran
di negara ini, bahkan membuka peluang ke arah pemahaman dan
penerokaan yang lebih lanjut mengenainya.

Penting disinggung di sini penggunaan istilah yang digunakan
dalam buku ini untuk mengelakkan kekeliruan. Ungkapan “Braille
al-Quran” dan “al-Quran Braille” jika dilihat sepintas lalu seolah-
olah tidak memberikan sebarang perbezaan yang signifikan. Walau
bagaimanapun dalam konteks buku ini, “Braille al-Quran” digunakan
dalam konteks makna kod yang digunakan dalam penulisan al-Quran
Braille, manakala “al-Quran Braille” bermaksud naskhah al-Quran
yang ditulis dalam bentuk Braille ataupun mashaf Braille.

> xvi C~—1

Seperkara lagi, berkaitan sumber-sumber rujukan yang digunakan
dalam penulisan buku ini, sebahagiannya bersandarkan kepada sumber
bertulis dalam bentuk laporan (bercetak dan tidak bercetak), fail rasmi,
tesis, buku dan makalah berkaitan yang diperoleh daripada pelbagai
sumber, termasuk Arkib Negara Malaysia. Pada masa yang sama,
sumber lisan dan pengalaman individu juga memainkan peranan yang
penting terutamanya dalam konteks ketiadaan sumber rujukan bertulis
yang berwibawa.

Dalam konteks ini, nukilan, temu bual serta pengalaman yang
dialami sendiri oleh En. Zakaria bin Yahya merupakan sumber utama
dalam aspek berkaitan sejarah perkembangan Braille al-Quran di
Malaysia. Selain itu, pengalaman dan kemahiran penulis sendiri
yang berkecimpung dalam kedua-dua bidang pengajian al-Quran dan
Braille al-Quran mendasari perbincangan berkaitan kaedah dan metode
penulisan al-Quran Braille yang diaplikasikan dalam mashaf-mashaf
Braille yang dikaji.

Terdapat enam topik perbincangan utama dalam buku ini
yang dibahagikan kepada enam bab. Bab Satu membincangkan
tentang tulisan berasaskan sentuhan, penggunaannya dan sejarah
perkembangannya dalam kalangan masyarakat Islam dan Barat.
Kaedah dan sistem tulisan yang pernah dihasilkan turut disentuh selain
proses standardisasi tulisan-tulisan tersebut yang membawa kepada
pengadaptasian Braille sebagai standard. Ini disusuli dengan Bab Dua
yang membincangkan secara khusus mengenai sistem tulisan Braille
dari aspek struktur, pengelasan, metode transkripsi dan perkembangan
beberapa kod Braille yang digunakan di Malaysia.

Seterusnya, Bab Tiga mengupas secara mendalam mengenai
sejarah Braille al-Quran di Malaysia; dari mula mashaf Braille dibawa
masuk ke negara ini sehinggalah kepada perkembangan dan percetakan
mashaf Braille terbitan PERTIS. Beberapa isu dan perkembangan
semasa berkaitan Braille al-Quran turut dibincangkan. Bab berikutnya
pula terfokus untuk membentangkan struktur, metode dan format
penulisan al-Quran Braille PERTIS. Pada masa yang sama, sejarah
perkembangan kod Braille Bahasa Arab yang menjadi teras kepada
Braille al-Quran turut dibincangkan.

> xvii T~

Bab Lima menyaksikan perbincangan mengenai salah satu
daripada inisiatif yang pernah diambil oleh pihak Kementerian
Pelajaran Malaysia untuk membangunkan kod Braille al-Quran
dari aspek struktur, metode dan format penulisannya. Beberapa isu
berkaitan kod ini turut diutarakan selain membandingkannya dengan
al-Quran Braille terbitan PERTIS.

Akhir sekali, Bab Enam menyorot sejarah dan metode penghasilan
al-Quran Braille dalam kalangan negara Islam. Pada masa yang
sama, aspek berkaitan struktur, metode dan format penulisan al-
Quran Braille negara-negara tersebut turut dibincangkan. Perkara ini
penting untuk memberikan gambaran yang lebih meluas terhadap isu
yang dibincangkan ini daripada pelbagai perspektif. Sebagai penutup,
beberapa rumusan penting tentang Braille al-Quran dibentangkan
untuk perkembangan dan pemartabatan Braille al-Quran di negara ini.

D xVviii T~



BAB 1

TULISAN BERASASKAN SENTUHAN:
SEJARAH DAN PERKEMBANGANNYA

Tulisan merupakan salah sebuah medium komunikasi manusia yang
tertua. Ia telah diterokai semenjak ribuan tahun yang silam dan telah
melalui pelbagai evolusi dan perkembangan sepanjang sejarah. Tulisan
kuno lebih berbentuk simbol dan gambar rajah seperti heliograf,
piktograf dan sebagainya. Manakala tulisan moden pula menggunakan
aksara atau huruf yang membentuk perkataan, ayat dan sebagainya.
Menariknya, kebanyakan contoh tulisan yang dinyatakan di atas
dikhususkan untuk pembacaan menerusi penglihatan dan seseorang
itu berupaya memahami maksud sesuatu tulisan menerusi pengecaman
kognitif terhadap simbol yang digunakan menggunakan deria mata.

Walau bagaimanapun, terdapat satu lagi bentuk tulisan yang
wujud dan digunakan di dunia pada hari ini. Ia dikenali sebagai tactile-
based writing atau tulisan berasaskan sentuhan. Berbeza dengan bentuk
tulisan biasa yang dibaca menerusi penglihatan, tactile writing “dibaca”
menerusi deria sentuhan. Simbol-simbol yang diberikan makna tertentu
akan dibentuk, diukir atau dicetak supaya menjadi timbul (embossed)
dan boleh dirasai menerusi deria sentuhan hujung jari.

SIAPAKAH YANG MENGGUNAKAN TULISAN BERASASKAN
SENTUHAN?

Mengikut Akta Orang Kurang Upaya 2008, definisi Orang Kurang
Upaya (OKU) termasuklah mereka yang mempunyai kekurangan
jangka panjang fizikal, mental, intelektual atau deria yang apabila
berinteraksi dengan pelbagai halangan, boleh menyekat penyertaan
penuh dan berkesan mereka dalam masyarakat. Terdapat tujuh kategori
kurang upaya yang termasuk dalam takrifan ini iaitu: pendengaran,
penglihatan, fizikal, pertuturan, masalah pembelajaran, mental dan
kecacatan pelbagai (multiple disabilities).



RUMUSAN

Seperti yang telah dibincangkan, pengadaptasian sistem Braille dalam
penulisan dan penghasilan mashaf Braille telah membuka peluang
yang lebih meluas kepada OKU Penglihatan untuk mempelajari
dan membudayakan al-Quran dalam kehidupan mereka. Dalam
merealisasikan perkara ini, kebanyakan negara Islam telah mengambil
inisiatif untuk membangunkan mashaf Braille mereka sendiri yang
bukan sahaja perlu menepati kaedah penulisan al-Quran yang betul,
bahkan juga bersesuaian dengan persekitaran dan latar belakang OKU
Penglihatan Muslim yang terdapat di negara masing-masing. Yang
lebih penting lagi, kebanyakan daripada usaha tersebut juga didukung
kuat oleh pihak berwajib negara-negara tersebut selain badan-badan
berkenaan yang berusaha merungkaikan segala persoalan agama
berkaitan Braille dalam bentuk ketetapan hukum, fatwa dan sebagainya.

Dalam konteks Malaysia secara khasnya, mashaf Braille telah
pun bertapak sejak pertengahan kedua abad ke-20 lagi, namun secara
amnya perkembangan Braille al-Quran di negara ini berlaku dengan
agak perlahan. Hanya mulai daripada dekad 1980-an sahaja yang
menyaksikan usaha serius ke arah penghasilan mashaf Braille yang
akhirnya berjaya direalisasikan oleh PERTIS menjelang akhir abad
ini. Di sebalik kejayaan menghasilkan mashaf Braille terbitan anak
watan, masih terdapat beberapa isu yang masih perlu kepada perhatian
dan tindakan yang sewajarnya daripada pihak-pihak yang berkenaan.
Perkara ini adalah penting terutamanya untuk memastikan mashaf
Braille yang dihasilkan di negara ini bukan sahaja bebas daripada
kesalahan, bahkan selari dengan kaedah penulisan al-Quran yang
berlandaskan Rasm Uthmani.

Diharapkan juga agar persaingan sesama OKU Penglihatan yang
berlumba-lumba untuk menerbitkan mashaf Braille di negara ini dapat
diselesaikan dengan baik dan menguntungkan semua pihak. Sebaiknya,
kesemua pihak yang terlibat bermuafakat dan menggembleng tenaga
dan usaha untuk memainkan peranan masing-masing dalam usaha untuk

memartabatkan segenap aspek berkaitan al-Quran; yang merangkumi
bukan sahaja dari aspek bacaannya, tetapi juga pemahaman dan
tafsirannya yang masih lagi jauh ketinggalan.

Golongan masyarakat Islam yang berpenglihatan juga seharusnya
memainkan peranan yang lebih besar lagi dalam membantu saudara
seagama mereka yang memerlukan sokongan dan bantuan, bukan atas
dasar ihsan semata-mata, bahkan dalam konteks untuk memperkasakan
mereka dalam menghadapi cabaran kehidupan. Justeru, pemahaman
terhadap situasi OKU Penglihatan dan kemahiran menguasai sistem
tulisan Braille menjadi langkah pertama ke arah mengeratkan
hubungan dan kerjasama, terutamanya dalam konteks penghayatan dan
pengamalan agama yang bermula dengan pembacaan al-Quran yang
betul dan sempurna.

Sejarah dan Kaedah

Buku ini membincangkan mengenai Braille al-Quran dalam konteks
Malaysia khususnya dari aspek sejarah, kaedah, amalan dan senario pada
masa kini. Selain merekonstruksi semula sejarah sosial Braille al-Quran
di negara ini, perbandingan dengan beberapa mashaf Braille terbitan
negara Islam lain turut dilakukan dari aspek sejarah, kaedah dan format
penulisan. Ia bertujuan memenuhi kelompangan ilmu yang terdapat
dalam bidang Braille al-Quran dan ditulis dengan gaya bahasa,
persembahan dan kandungan ilmiah yang mudah dan menarik.
Diharapkan agar buku ini dapat memberikan kefahaman dan apresiasi
kesemua golongan masyarakat, sama ada yang berpenglihatan mahupun
tidak terhadap Braille al-Quran yang seterusnya akan membawa kepada
perkembangannya yang lebih cerah pada masa depan.

